
Deet wo die klare
Bäch vo de Gletschere
Sit tuusig Jahre
Is Tal ahi pletschere -
Deet wohnt en struttige
Stotzige, chruttige
Chräblige, säblige
Chärnige Schlag!

Deet wo die grüene
Matte, die heuige
Voll sy vo Chüehne
Vo chätschige, chäuige -
Deet wohnt en lässige
Meimeiesässige
Rassige, chäsige
Gfrässige Schlag!

Deet gits kä DDT
Gits e kä Dräck im See
Gits i de Luft kä Blei
Deet sy mir gärn dihei -
Gäbs au chly DDT
Und echly Dräck im See

Und i de Luft chly Blei
Wärs au nid schlimm
Juchhei!

Deet wo die bööse
Stüübige Lauene
Sich lööse u chrööse
U is Tal ahi sauene -
Deet wohnt en lärchige
Urchige, wärchige
Chögig ellbögige
Gmögige Schlag!

Lass dyni Öigli
Durs Ländli deet zöiggle:
Müggli u Flöigli
U Löigeli göiggle -
Chätzli tüe chrällele
Geissli tüe schällele
Nei isch das schöö
Duliööö und
Juchhei
Losid s Echo
Wies töönt
Eso frei:

's tüe d Spekulante
De Bode verquante
Fascht jede en Schuft
Versaut s Wasser u dLuft
De Rhy e Latrine
Voll Schwärölsardine
Für de Fisch us em See
Bruuchsch en Giftschyn
Juchhee
Duliööö
Schööö

U tuets stinke u staube
Hilft üüs üüsre Glaube
U wenns alles verjättet
De wird echly hättet -
Mir haueds is Hüttli
Verschlüüsseled d Türe
U isch alles verby
Chömed mir wider füre
Holdriöö
Duliöö
Losid de Alpsäge
Wie schööö:

Heerrgott, bhüetis vor Unbill
Dräck, Gift u aline Umwältproblem
Mir hei kei Zyt für das

Mir hei nu Zyt
Für de Profit
Gescht
Uhütt
U immer

Kei A-Wärch, atomari
Mached eus de Balari
Und Näbel, monoxyde
Mögid lang mir verlyde -
Kei Shoppingfabrike
Samt Eigetumsmöcke
Wo d Meiesäss decke
Jaged eus us de Söcke -
Kä Gift und kä Ruess
Und kä Smog und kä Plag
Verschreckt sonen stotzige
Chotzige, chlotzige
Markig infarkige
Rüehrige, hüerige
Vo Mäntig bis Frytige
Gyttig profitige
Süsch aber ürchig
Gottfürchige Schlag -
Juchhei
Duliööö
Schööö

